Zađna školska zadaća
Došel je skoro i zađni den škole i to zađni den mojega školuvanja. I denes sem se, prije neg otidem v školo, na toplom sončecu prešpanceral po dvoru. Rosa z mlade jedre trave mi se je nalovila na nogavice dok sem se na vrt išel naluknoti k jaboke.

Znam da ne bom još dogo mogel, prije neg zaran otidem v školo, ziti na naš dvor i vrt i pregledati se kaj tak dobro poznam. Ja znam već gde koj den koja trava znikne vu dvoru i poznam sakoga što prejde po sokaku. Al znam da bodo došli, i to začas, cajti dok ne bom saki den doma, dok mi naša vulica bo daleko, a mene, tam gde bom, bo se stransko i tuđe. Što zna jel se bom gda vrnol nazaj tu, doma? Još me je najviše od sega straj jel bo se isto tak kak sem ostavil i jel mi morti zato ne bo tu više tak lepo?

Sečam se kak mi je bilo lepo dok sem bil mali. Onda to još nesem tak svačal, al sad mi je zorno da mi je zresma onda bilo najlepše. Sečam se svoje osnovne škole, prve školske zadaće v četrtom razredu. Onda pak gimnazije i sega kaj sem do sad prešel. Tu so okolu mene pajdaši pajdašice z kojemi sem si ostal lepo od maloči i ovi koje sem upoznal tek kesne. Sad samo vidim kak mi je se ovo vreme do sad brzo prešlo i znam da tak i ovo, se kaj bo, isto tak bo preveč brzo prešlo.
Al, nesem žalosen, nemam zakaj biti. Morem biti vesel i gizdav. Se kaj je do sad bilo, bilo mi je lepo. Se kaj se je dogodilo, moralo je baš tak biti i nikaj neje bilo vu taman. Osečam i sam vu sebe da je prešla jena doba vu mojem živlejnu i sad se veselim sem onomu kaj je pred menom. 

